
Siddhivinayaka Shodashopachara Pujastutih 2

సిద్ధివినాయకషోడశోపచారపూజాస్తుతిః  ౨

హృత్పద్మకర్ణికామధ్యాత్సిద్ధ్యా   దేవ్యా గజానన ।
ఆగచ్ఛ త్వం మహాదేవ సర్వైరావరణైః   సహ ॥
దేవేశ భక్తసులభ పరివారసమన్విత ।
యావత్త్వాం పూజయిష్యామి తావదేవ ఇహావహ ॥
ఆగచ్ఛ భగవన్దేవ  స్థానే  చాత్ర స్థితో  భవ ।
యావత్పూజాం కరిష్యామి తావత్త్వం సన్నిధౌ భవ ॥ (ఆవాహనం)
తవేయం మహిమామూర్తిః తస్యాం త్వం సర్వగః ప్రభో  ।
భక్తిస్నేహసమాకృష్ట దీపవత్స్థాపయామ్యహమ్  ॥ (స్థాపనం )
అనన్యా తవ దేవేశ మూర్తిశక్తిరియం  ప్రభో  ।
సాన్నిధ్యం కురు తస్యాం త్వం భక్తానుగ్రహతత్పర  । (సన్నిధాపనం)
ఆజ్ఞా తవ దేవేశ కృపామ్భోధే గుణామ్బుధే ।
ఆత్మానన్దైకతృప్తం  త్వాం నిరుణధ్మి పితర్గురో  ॥ (సన్నిరోధనం)
అజ్ఞానాద్దుర్మనస్త్వాద్వా   వైకల్యాత్సాధనస్య  చ ।
యదపూర్ణం  భవేత్కృత్యం తదప్యభిముఖో భవ ॥ (అభిముఖీకరణమ్)

అభక్తవాఙ్గ్మనశ్చక్షుః  శ్రోత్రదూరాతిగద్యుతే   ।
స్వతేజః పిఞ్జరేణాశు  వేష్టితో  భవ సర్వతః ॥ (అవకుణ్ఠనం )
యస్య దర్శనమిచ్ఛన్తి దేవాః స్వాభీష్టసిద్ధయే   ।
తస్మై  తే పరమేశాయ స్వాగతం స్వాగతం చ తే । (స్వాగతమ్)

దేవం దేవ మహారాజప్రియేశ్వర  ప్రజాపతే  ।
ఆసనం దివ్యమీశాన దాస్యేఽహం పరమేశ్వర ॥ (ఆసనమ్)

అపరాధో భవత్యేవ సేవకస్య పదే పదే ।
కోఽపరః సహతాం లోకే కేవలం స్వామినం వినా ॥
స్వాగతం దేవదేవేశ మద్భాగ్యాత్త్వమిహాగతః ।
ప్రాకృతం  మాం చ దృష్ట్వా  త్వం బాలవత్పరిపాలయ ॥ (ప్రార్థనా  )

యద్భక్తిలేశసమ్పర్కాత్ పరమానన్ద సమ్భవః ।

తస్మై  తే చరణాబ్జాయ  పాద్యం శుద్ధాయ  కల్పయే ॥ (పాద్యమ్)

తాపత్రయహరం  దివ్యం పరమానన్దలక్షణమ్  ।
తాపత్రయవినిర్ముక్త  తవార్ఘ్యం  కల్పయామ్యహమ్ ॥ (అర్ఘ్యం )
వేదానామపి దేవాయ వేదానాం ఫలితాత్మనే । -

ఆచమం కల్పయామీశ శుద్ధానాం  శుద్ధిహేతవే  । (ఆచమనం)
కాంస్యే కాంస్యేన పిహితో దధిమధ్వాజ్యసంయుతః ।
మధుపర్కో మయానీతః పూజార్థం  ప్రతిగృహ్యతామ్  ॥ (మధుపర్కః)
గఙ్గాసరస్వతీరేవాకావేరీనర్మదాజలైః   ।
స్నాపితోఽసి మయా దేవ తథా శాన్తిం కురుష్వ మే ॥ (స్నానమ్)

తరుపుష్పసముద్భూతం సుస్వాదు మధురం మధు ।
తేజః పుష్టికరం  దివ్యం స్నానార్థం  ప్రతిగృహ్యతామ్  ॥ (మధుస్నానం)
కామధేను సముత్పన్నం సర్వసన్తోషకారకమ్ ।
పయస్తుభ్యం ప్రయచ్ఛామి  స్నానార్థం  ప్రతిగృహ్యతామ్  ॥ (క్షీరస్నానం)
పయసస్తు సముద్భూతం మధురామ్లం  శశిప్రభమ్  ।
దధ్యానీతం మయా దేవ స్నానార్థం  ప్రతిగృహ్యతామ్  ॥ (దధిస్నానం)
నవనీతసముత్పన్నం సర్వసన్తోషకారకమ్ ।
ఘృతం తుభ్యం ప్రదాస్యామి  స్నానార్థం  ప్రతిగృహ్యతామ్  ॥ (ఘృతస్నానం)
ఇక్షుసారసముద్భూతా శర్కరా పుష్టికారికా  ।
మలాపహారికా దివ్యా స్నానార్థం  ప్రతిగృహ్యతామ్  । (శర్కరాస్నానం)
పయో దధి ఘృతం చైవ  శర్కరామధుసంయుతమ్ ।
పఞ్చామృతం మయాఽఽనీతం స్నానార్థం  ప్రతిగృహ్యతామ్  ॥ (పఞ్చామృతమ్)

మన్దాకిన్యాస్తు  యద్వారి సర్వపాపహరం శుభమ్ ।
తదిదం కల్పితం దేవ స్నానార్థం  ప్రతిగృహ్యతామ్  ॥ (శుద్ధోదకస్నానం )
సర్వభూషాధికే సౌమ్యే లోకలజ్జానివారణే  ।
మయోపపాదితే తుభ్యం వాససీ ప్రతిగృహ్యతామ్  ॥ (వస్త్రం )
అలఙ్కారాన్మహాదివ్యాన్ నానారత్నవినిర్మితాన్ ।
గృహాణ దేవ దేవేశ ప్రసీద  పరమేశ్వర ॥ (ఆభరణాని)
నవభిస్తన్తుభిర్యుక్తం త్రిగుణం  దేవతామయమ్ ।
ఉపవీతం చోత్తరీయం గృహాణ పరమేశ్వర । (ఉపవీతమ్)

శ్రీఖణ్డం   చన్దనం  దివ్యం గన్ధాఢ్యం  సుమనోహరమ్ ।
విలేపనం సురశ్రేష్ఠ  చన్దనం  ప్రతిగృహ్యతామ్  ॥ (గన్ధాన్ )

అక్షతాశ్చ సురశ్రేష్ఠ  కుఙ్కుమాక్తాః సుశోభితాః ।
మయా నివేదితా భక్త్యా గృహాణ పరమేశ్వర ॥ (అక్షతాన్)
మాల్యాదీని సుగన్ధీని  మాలత్యాదీని వై ప్రభో  ।
మయాఽఽనీతాని పుష్పాణి గృహాణ పరమేశ్వర । (పుష్పాణి)
వనస్పతిరసోద్భూతో గన్ధాఢ్యో  గన్ధ ఉత్తమః  ।
ఆఘ్రేయః  సర్వదేవానాం ధూపోఽయం ప్రతిగృహ్యతామ్  ॥ (ధూపమ్)

సుప్రకాశో  మహాదీపః సర్వతస్తిమిరాపహః ।
సబాహ్యాభ్యన్తరం జ్యోతిః దీపోఽయం ప్రతిగృహ్యతామ్  । (దీపమ్)

సత్పాత్రసిద్ధం   సుహవిః వివిధానేక భక్షణమ్ ।
నివేదయామి దేవేశ సానుగాయ గృహాణ తత్ ॥
బ్రహ్మేశాద్యైః   సరసమభితః సూపవిష్టైః  సమన్తాత్
సిఞ్చద్వాలవ్యజననికరైర్వీజ్యమానః  సఖీభిః ।
నర్మక్రీడా  ప్రహసనపరాన్  పఙ్క్తిభోక్తౄన్  హసన్వై
భుఙ్క్తే పాత్రే కనకఘటితే షడ్రసాన్  శ్రీగణేశః  ॥
శాలీభక్తం సుపక్వం శిశిరకరసితం పాయసాపూపసూపం
లేహ్యం పేయం చ చోష్యం సితమమృతఫలం ద్వారికాద్యం సుఖాద్యమ్ ॥
ఆజ్యం ప్రాజ్యం  సుభోజ్యం నయనరుచికరం రాజికైలామరీచ
స్వాదీయః శాకరాజీ పరికరమమృతాహారజోషం జుషస్వ ॥ (అన్తః పటం నివేదనమ్)

నమస్తే దేవదేవేశ సర్వతృప్తికరం పరమ్ ।
అఖణ్డానన్దసమ్పూర్ణ   గృహాణ జలముత్తమమ్ ॥ (పానీయమ్)

పూగీఫలం మహద్దివ్యం  నాగవల్లీదలైర్యుతమ్   ।
ఏలా చూర్ణాదిభిర్యుక్తం  తామ్బూలం ప్రతిగృహ్యతామ్  ॥ (తామ్బూలమ్)

ఇదం ఫలం మయా దేవ స్థాపితం  పురతస్తవ ।
తేన మే సత్ఫలావాప్తిః భవేజ్జన్మని  జన్మని ॥ (ఫలమ్)

కదలీగర్భసమ్భూతం కర్పూరం చ ప్రదీపితమ్  ।
ఆరార్తికమహం కుర్వే పశ్య మే వరదో భవ ॥ (కర్పూరనీరాజనమ్)

యాని కాని చ పాపాని జన్మాన్తరకృతాని వై ।
తాని తాని వినశ్యన్తి ప్రదక్షిణపదే  పదే । (ప్రదక్షిణమ్ )

నానా సుగన్ధి పుష్పాణి యథాకాలోద్భవాని చ ।
పుష్పాఞ్జలిం  మయా దత్తం గృహాణ పరమేశ్వర ॥ (పుష్పాఞ్జలిః )

జ్ఞానతోఽజ్ఞానతో   వాపి యన్మయా క్రియతేఽనిశమ్  ।
మమ కృత్యమిదం సర్వం ఇతి దేవ క్షమస్వ మే ॥
అపరాధసహస్రాణి  క్రియన్తేఽహర్నిశం  మయా ।
దాసోఽహమితి మాం మత్వా క్షమస్వ పరమేశ్వర ॥
అపరాధో భవత్యేవ సేవకస్య పదే పదే ।
కోఽపరః సహతాం లోకే కేవలం స్వామినం వినా ॥
భూమౌ స్ఖలితపాదానాం  భూమిరేవావలమ్బనమ్ ।
త్వయి జాతాపరాధానాం త్వమేవ శరణం ప్రభో  ।
ఆవాహనం న జానామి న జానామి విసర్జనమ్  ।
పూజావిధిం న జానామి త్వం గతిః పరమేశ్వర ।
కర్మణా మనసా వాచా త్వత్తో నాన్యా గతిర్మమ ।
అన్తశ్చరసి భూతానాం ఇష్టస్త్వం   పరమేశ్వర ॥
అన్యథా శరణం నాస్తి త్వమేవ శరణం మమ ।
తస్మాత్కారుణ్య భావేన రక్ష రక్ష గణేశ్వర ॥
శతయోనిసహస్రాణాం  సహస్రేషు  వ్రజామ్యహమ్  ।
తేషు చేష్టాచలా  భక్తిః అచ్యుతాస్తు సదా త్వయి ॥
గతం పాపం గతం దుఃఖం గతం దారిద్యమేవ చ ।
ఆగతా సుఖసమ్పత్తిః పుణ్యాచ్చ తవ దర్శనాత్ ॥
మన్త్రహీనం  క్రియాహీనం  భక్తిహీనం సురేశ్వర ।
యత్పూజితం మయా దేవ పరిపూర్ణం  తదస్తు మే ॥
యదక్షరపదభ్రష్టం   మాత్రాహీనం  చ యద్భవేత్ ।
తత్సర్వం క్షమ్యతాం దేవ ప్రసీద  పరమేశ్వర ॥
తవ పాదామ్బుజే నిత్యం నిశ్చలా భక్తిరస్తు మే ।
ప్రపన్నం  పాహి మామీశ భీతం మృత్యుగ్రహార్ణవాత్   ॥
సాధు వాఽసాధు కర్మ యద్యదాచరితం మయా ।
తత్సర్వం కృపయా దేవ గృహాణారాధనం తవ ॥ (ప్రార్థనా  )

గచ్ఛ గచ్ఛ పరం స్థానం  స్వస్థానం  పరమేశ్వర ।
యం హి బ్రహ్మాదయో  దేవా న విదుః పరమం పదమ్ ॥

సిద్ధివినాయకషోడశోపచారపూజాస్తుతిః  ౨

హృత్పద్మకర్ణికామధ్యం  సిద్ధ్యా  దేవ్యా గజానన ।
ప్రవిశ  త్వం మహాదేవ సర్వైరావరణైః   సహ । (హృదయస్థాపనమ్ )

ఇతి సిద్ధివినాయకషోడశోపచారపూజాస్తుతిః  (౨) సమ్పూర్ణా ।

